
2023 - yil 6 - yanvar 11-13-0-Q/23 Qoraqalpog‘iston Respublikasi
Vazirlar Kengashi

Ўзбекистон Республикаси Вазирлар Маҳкамасининг 2022 йил 30
декабрдаги “Олимпия ва паралимпия спорт турларига тайёрлаш

марказлари фаолиятини ташкил этиш чора-тадбирлари тўғрисида”ги
731-сон қарори ҳақида

 

Ўзбекистон  Республикаси  Вазирлар  Маҳкамасининг  2022  йил  30
декабрдаги “Олимпия ва паралимпия спорт турларига тайёрлаш марказлари
фаолиятини  ташкил  этиш  чора-тадбирлари  тўғрисида”ги  731-сон  қарори
ижросини  таъминлаш  ҳамда  спорт  турлари  бўйича  терма  жамоаларни
шакллантириш  учун  спорт  захирасини  тайёрлаш  тизимини  янада
такомиллаштириш  мақсадида  Қорақалпоғистон  Республикаси  Вазирлар
Кенгаши  қарор  қилади:

1.  Ўзбекистон  Республикаси  Вазирлар  Маҳкамасининг  2022  йил  30
декабрдаги “Олимпия ва паралимпия спорт турларига тайёрлаш марказлари
фаолиятини ташкил этиш чора-тадбирлари тўғрисида”ги 731-сон қарори ижро
учун раҳбарликка олинсин.

2. Ўзбекистон Республикаси Вазирлар Маҳкамасининг мазкур қарори
билан:

1) қуйидагилар:

Олимпия  ва  паралимпия  спорт  турларига  тайёрлаш  марказлари
(кейинги  ўринларда  -  олимпия  ва  паралимпия  марказлари)  ўрта  ва
профессионал давлат спорт-таълим муассасаси ҳисобланиши ҳамда уларнинг
фаолияти  юқори  малакали  мутахассислар  ва  спортнинг  олимпия  ва
паралимпия  турлари  бўйича  терма  жамоаларни  шакллантириш учун  спорт
захирасини тайёрлашга йўналтирилиши;

2022/2023  ўқув  йилида  Республика  олимпия  ва  паралимпия  спорт

турларига  тайёрлаш  марказининг  ўқувчи-спортчилари  сони  750  нафарни,
Қорақалпоғистон  Республикаси  ва  вилоятлардаги  олимпия  ва  паралимпия
марказларининг ўқувчи-спортчилари сони 600 нафарни ташкил этиши;

2023/2024 ўқув йилидан бошлаб Республика олимпия ва паралимпия
спорт  турларига  тайёрлаш  марказининг  ўқувчи-спортчилари  сони  600
нафарни,  Қорақалпоғистон  Республикаси  ва  вилоятлардаги  олимпия  ва
паралимпия марказларининг ўқувчи-спортчилари сони 450 нафарни ташкил
этиши;

олимпия ва паралимпия марказларида ўқувчи-спортчилар контингенти
ва  улар  ходимларини  қисқартириш  натижасида  бўшаб  қоладиган  бюджет
маблағлари ушбу марказлар спортчиларини озиқ-овқат билан таъминлашни
янада яхшилаш ва тренерларни рағбатлантириш учун йўналтирилиши;

олимпия  ва  паралимпия  марказларининг  Олимпия  ва  Паралимпия
коллежлари  паралимпия  бўлимларига  умумий  ўқувчи-спортчилар  сонига
нисбатан  Ўзбекистон  Миллий  паралимпия  қўмитаси  тавсиясига  асосан
жисмоний имконияти чекланган ва  ногиронлиги бўлган ўқувчи-спортчилар
учун 10 фоизгача қўшимча квоталар белгиланиши;

олимпия  ва  паралимпия  захиралари  коллежларига  спорт  турлари
бўйича  қабул  қилинган  ўқувчи-спортчилар  олимпия  ва  паралимпия
марказларини  тўлиқ  тамомлагунга  қадар  ўқитилиши  таъминланиши;

олимпия  ва  паралимпия  марказларининг  ўқувчи-спортчилари  тўлиқ
Давлат бюджети маблағлари ҳисобидан озиқ-овқат билан таъминланиши;

олимпия ва паралимпия марказлари психологлари ҳамда тарбиячилари
Жисмоний  тарбия  ва  спорт  бўйича  мутахассисларни  қайта  тайёрлаш  ва
малакасини  ошириш  институти  ҳамда  унинг  филиалларида  қонунчилик
ҳужжатларида белгиланган тартибда бепул малака ошириши белгиланганлиги;

2) қуйидагилар:

Олимпия ва паралимпия спорт турларига тайёрлаш марказлари рўйхати
1-иловага мувофиқ;

Олимпия  ва  паралимпия  спорт  турларига  тайёрлаш  марказлари
тўғрисидаги  низом  2-иловага  мувофиқ;

Олимпия  ва  паралимпия  спорт  турларига  тайёрлаш  марказларига
ўқувчиларни  қабул  қилиш,  аттестациядан  ўтказиш  ва  уларнинг  ўқишини
кўчириш тартиби тўғрисидаги низом 3-иловага мувофиқ;

Олимпия  ва  паралимпия  спорт  турларига  тайёрлаш марказларининг
профессионал  таълим  босқичи  битирувчиларини  якуний  давлат
аттестациясидан ўтказиш тартиби тўғрисидаги низом 4-иловага мувофиқ;

Олимпия ва паралимпия спорт турларига тайёрлаш марказлари ўқувчи-
спортчилари учун суткалик озиқ-овқат нормаси 5-иловага мувофиқ;

Олимпия  ва  паралимпия  спорт  турларига  тайёрлаш  марказлари
бошқарув,  техник,  хизмат  кўрсатувчи  ва  ўқув-ёрдамчи  ходимларининг
намунавий  штатлар  жадвали  6-иловага  мувофиқ;

Олимпия  ва  паралимпия  спорт  турларига  тайёрлаш марказларининг
айрим ходимлари меҳнатига ҳақ тўлаш тартиби тўғрисидаги низом 7-иловага
мувофиқ тасдиқланганлиги;

3)  Қорақалпоғистон  Республикаси  Вазирлар  Кенгаши,  вилоятлар  ва
Тошкент шаҳар ҳокимликларига 2023/2024 ўқув йилига қадар:

олимпия ва паралимпия марказларини Қорақалпоғистон Республикаси
бюджети, вилоятлар ва Тошкент шаҳар маҳаллий бюджетларининг қўшимча
манбалари  ҳисобидан  республикада  ишлаб  чиқарилаётган  автобус  билан
таъминлаш;

олимпия  ва  паралимпия  марказларида  хўжалик  хизматларини  (энг
аввало  овқатланиш  хизматларини)  аутсорсинг  асосида  амалга  оширишни
йўлга  қўйиш  топширилганлиги;

4) Ўзбекистон Республикаси Халқ таълими вазирлигига:

Қорақалпоғистон  Республикаси  Вазирлар  Кенгаши,  вилоятлар  ва
Тошкент  шаҳар  ҳокимликлари  билан  биргаликда  2023/2024  ўқув  йилидан
бошлаб тизимидаги ихтисослаштирилган мактаб-интернатларда мавжуд спорт
иншоотларида кўзи ожиз ва заиф кўрувчи, кар ва заиф эшитувчи ҳамда кар ва
соқов ногиронлиги бўлган шахсларнинг спорт билан шуғулланиши учун шарт-
шароитлар яратиш;

Иқтисодий тараққиёт ва камбағалликни қисқартириш вазирлиги ҳамда
Спортни  ривожлантириш  вазирлиги  билан  биргаликда  спорт  иншоотлари
мавжуд бўлмаган ихтисослаштирилган мактаб-интернатларида махсус спорт
иншоотларини қуриш, уларни тегишли спорт инвентарлари билан таъминлаш
ишларини  2023  йилдан  бошлаб  Инвестиция  дастурларида  назарда  тутиш
юзасидан таклиф киритиш топширилганлиги маълумот учун қабул қилинсин.

3. Қорақалпоғистон Республикаси Спортни ривожлантириш вазирлиги
ва Молия вазирлиги 2023/2024 ўқув йилига қадар қонунчиликда белгиланган

тартибда:

олимпия  ва  паралимпия  марказини  Қорақалпоғистон  Республикаси
бюджетининг  қўшимча  манбалари  ҳисобидан  республикада  ишлаб
чиқарилаётган  автобус  билан  таъминлаш;

олимпия ва паралимпия марказида хўжалик хизматларини (энг аввало
овқатланиш хизматларини) аутсорсинг асосида амалга оширишни йўлга қўйиш
чораларини кўрсин.

4. Қорақалпоғистон Республикаси Халқ таълими вазирлиги:

Нукус шаҳар ва туманлар ҳокимликлари билан биргаликда 2023/2024
ўқув йилидан бошлаб тизимидаги ихтисослаштирилган мактаб-интернатларда
мавжуд спорт иншоотларида кўзи ожиз ва заиф кўрувчи, кар ва заиф эшитувчи
ҳамда  кар  ва  соқов  ногиронлиги  бўлган  шахсларнинг  спорт  билан
шуғулланиши  учун  шарт-шароитлар  яратсин;

Қорақалпоғистон Республикаси Иқтисодий тараққиёт ва камбағалликни
қисқартириш  вазирлиги  ҳамда  Спортни  ривожлантириш  вазирлиги  билан
биргаликда спорт иншоотлари мавжуд бўлмаган ихтисослаштирилган мактаб-
интернатларида махсус спорт иншоотларини қуриш, уларни тегишли спорт
инвентарлари билан таъминлаш ишларини 2023 йилдан бошлаб Инвестиция
дастурларида назарда тутиш юзасидан таклиф киритсин.

5.  Мазкур  қарорнинг  ижросини  назорат  қилиш  Қорақалпоғистон
Республикаси  Вазирлар  Кенгаши  Раисининг  ўринбосари  А.Данияров
зиммасига  юклансин.

Қорақалпоғистон
Республикаси Вазирлар

Кенгаши Раиси

Ф.Эрманов


